
政諸司各照出身資格月給俸米其在翰林承勑監等近

侍衙門者取庶常吉士之義稱爲庶吉士其在六部諸司

者仍稱進士

四月五色雲再見○思州及五開山諸峒蠻夷作亂命信

國公湯和江夏侯周德興率師討之蠻寇聞王師至輒竄

匿山谷退則欲復出剽剠和等乃於諸峒分屯勦捕夷其

窟穴俘戮四萬餘人旋師是秋周德興卒

　〈按開國功臣皆有祭賻贈卹恩典德興無載者益獲譴也餘倣此〉

湯和還京師以年高思歸故鄉從容乞骸骨　上喜之賜

鈔五萬俾還鳳陽面諭和曰日本小蠻屢擾東海卿等老

強爲朕行視要地築城增戍以固守備和行築海上數十

城民四丁取一爲兵以守之○吏部尙書余熂以罪誅時

國子祭酒宋訥以嚴爲衆所嫉𦔳敎金文徵與熂同鄕謀

逐之吏部移文令訥致仕訥陛辭　上驚問故遂鞫得實

以熂專擅威柄幷文徵等誅之

五月雲南叛服不常軍儲不給沔陽指揮僉事潘進力修

屯田以足軍食甲兵精利遷爲雲南右衛指揮同知○朱

善進觀心箴　上曰人心道心有倚伏之機葢仁愛之心

生則伎害之心息正直之心存則邪詖之心消羞惡之心

形則貪鄙之心絕忠愨之心萌則巧僞之心伏故人常持

--

此心不爲情欲所蔽則至公無私而自無物我之累矣

六月定天下官員三年一朝賫其紀功圖冊赴部考覈著

爲令○丹徒知縣胡孟通縣丞郭伯高金壇縣丞李思道

以事當就逮民數十餘人詣闕䟽其撫民有方特命釋之

仍遣使往勞以酒○上閱漢書謂侍臣曰漢文恭儉玄默

則有之至于用人葢未盡道初將相大臣迎自代邸卽位

首拜宋昌爲衛將軍張武爲郎中令其諸將相公侯宗室

大臣皆在所緩非所以示至公也有一賈誼而不能用竟

死長沙竇廣國賢欲相之以后弟不可曰恐天下以吾私

廣國夫以廣國之賢爲天下用之何避私嫌乎此其於用

人之道所以有未盡也侍臣言明帝亦漢之聰明主　上

曰人主不以獨見爲明而以兼聽爲明通于人情察于是

非則聰明得其正矣若屑屑于細故則未免爲苛察上苛

察則下急迫反有累于聰明也

七月山東北平雨水愆期歲苗有虧詔今歲秋粮盡行蠲

免今後凡有水旱災傷去處有司若不來聞本處耆宿連

名赴京申訴災由以馮優恤罪有司極刑○上謂學士劉

三吾曰天下人民之衆豈能保其皆安朕爲天下主心常

在民惟恐有失所故每加詢問未嘗一日忘之三吾對曰

聖心拳拳若此恩德之及民深矣　上曰恩德亦非泛然

